
JAMHURI YA MUUNGANO WA TANZANIA

MAMLAKA YA USIMAMIZI WA BIMA TANZANIA

SALAAM ZA NAIBU KAMISHNA WA BIMA, BI. KHADIJA I. SAID KATIKA HAFLA YA UFUNGUZI WA MAADHIMISHO YA WIKI WIKI YA HUDUMA YA FEDHA 



VIWANJA VYA USAGARA, TANGA



TAREHE 21 JANUARI  2026


Ndugu Mgeni Rasmi, Mhe. Balozi Khamis Mussa Omar -Waziri wa Fedha 
Mawaziri na Manaibu Waziri mliohudharia katika hafla hii,
Makatibu Wakuu na Manaibu Makatibu Wakuu,
Mwenyekiti wa Bodi na Watendaji Wakuu wa Taasisi mliopo 
Washiriki na Watoa huduma mliopo
Wageni waalikwa,
Ndugu waandishi wa habari,
Mabibi na Mabwana,

Assalam alaykum, Nawasalimu kwa jina la Jamhuri ya Muungano wa Tanzania.

Awali ya yote, napenda kumshukuru Mwenyezi Mungu kwa kutujaalia kuwa wazima wa afya njema na kutukutanisha siku hii ya leo ambayo ni muhimu sana kwa Mustakabali wa Sekta ya Fedha nchini. 

Ndugu Mgeni Rasmi
Ninayo heshima kubwa kusimama mbele yako na mbele ya hadhara hii leo kutoa salaam kwa niaba ya Mamlaka ya Usimamizi wa Bima Tanzania (TIRA) na Sekta ya Bima kwa ujumla.  

Kwetu sisi ni fursa kubwa kuweza kushiriki kwenye jukwaa hili muhimu la maadhimisho ya Wiki ya huduma ya fedha Kitaifa, kwani tunapata wasaa na nafasi adhimu ya kukutana na wananchi na kuweza kuwapatia elimu juu ya maswala muhimu ya Bima. 
Tunashukuru sana Wizara ya Fedha kwa kuendelea na Ubunifu huu kwani tunaamini Elimu ni hatua muhimu kuelekea kwenye mabadiliko chanya yeyote yale hususan matumizi ya bima mbalimbali.


Mhe. Mgeni Rasmi 
Sekta ya Bima hapa nchini imeshiriki katika  kutoa elimu ya uelewa kuhusu matumizi ya Bima kwenye mabanda yetu lakini pia tumeshiriki kikamilifu kwenye madarasa maalumu yaliyoandaliwa na Wizara yakijumuisha makundi mbalimbali ya Wanatanga wakiwemo Wajasiriamali, Wanafunzi wa Vyuo na Sekondari kutoa elimu ya Bima kwa ujumla huku tukitilia Mkazo wa Bima ya Afya kwa wote.
Itakumbukwa kuwa Mhe. Rais wa Jamhuri wa Muungano wa Tanzani ametilia Mkazo kuhusu kuanza kwa utekelezaji wa Sheria ya Bima ya Afya kwa wote, ambao ni mpango Maalum wa Serikali unaolenga kuhakikisha kila Mtanzania anapata huduma bora za afya bila kukabiliwa na vikwazo vya kifedha. 
Mpango huu unaakisi dhamira ya dhati ya Serikali ya Awamu ya Sita ya kujenga jamii yenye afya, yenye usawa na ustawi endelevu kwa wananchi wote, bila kujali kiwango cha kipato au mahali wanapoishi.


Mheshimiwa Mgeni Rasmi
Sheria hii ya Bima ya Afya kwa Wote imeipa Jukumu TIRA kuwa Msimamizi wa huduma za bima ya afya  nchini.Hivyo tunayo furaha kukutaarifu kuwa Mamlaka imeanza kutekeleza jukumu hilo kikamilifu kwa kutoa miongozo ya kusimamia skimu zote za bima ya afya  hapa nchini kama vile, mwongozo wa ushughulikiaji malalamiko, mwongozo wa usajili wa skimu za bima ya afya,pamoja na kuwa na mifumo thabiti ya usimamizi. 

Pia tumesajili Skimu Saba zinazotoa huduma za Bima ya Afya pamoja na vituo vya huduma za Afya  8500 kwaajili ya kuwahudumia Wanufaika wa Bima ya Afya. Aidha TIRA inaendelea na zoezi la utoaji elimu kwa umma kwa lengo la kuhakikisha wananchi wote wanaelewa umuhimu wa bima ya afya na kujiunga na mfumo wa bima bima ya afya.

Mheshimiwa Mgeni Rasmi, 
Ninayo furaha pia kukujulisha ya kuwa Sekta ndogo ya Bima imeendelea kupiga hatua mwaka hadi mwaka katika maeneo mbalimbali ikiwemo Idadi ya watoa huduma za bima ambayo imeongezeka kwa 26.5% hadi kufikia 1,741, Wakata Bima na Wanufaika Bima wameongezeka kwa 10.2% hadi kufikia Milioni 25.9, Uandikishaji wa Ada za Bima kwa Ujumla umeongezeka kwa 20% hadi kufikia trilioni 1.52, Mchango wa Bima kwa Pato la Taifa ni 2.08% ambapo ni ongezeko la 3.4%  Madai ya Bima Yaliyolipwa ni bilioni 545.3 sawa na ongezeko la 11.7% Mali za Uwekezaji  ni trillion 1.41 sawa na ongezeko la 9.9% , Ajira katika Soko la Bima kwa sasa ni 6434 sawa na ongezeko la 15.05% 

Mhe. Mgeni Rasmi hayo ni baadhi tu ya maeneo ambayo yanaonesha viashiria dhahiri vya ukuwaji wa sekta ya bima.

Baada ya kusema hayo naomba nimalizie kwa kuiasa hadhira hii na wote wanaonisikiliza kupitia vyombo vya habari mbalimbali kuendelea kutumia huduma za bima kwani bima itawakinga dhidi ya majanga mbalimbali yasiyotarajiwa na hatimae kuwaondolea hofu ya maisha na kuondoa umasikini ambao ungesababishwa na majanga hayo kwa kuwa Bima itawarejesha katika hali zao za awali ambazo walikuwa nazo kabla ya kufikwa kwa Majanga.

TIRA KWA SOKO SALAMA LA BIMA

Asante.

